
Дәреснең темасы: “Ул Һаман да Тулбай малае..”.
(Күренекле якташыбыз  шагыйрь, журналист, прозаик, тәрҗемәче Шәйхи Маннурның тормышы һәм иҗатын өйрәнүгә багышланган әдәбият дәресе).
Максат :
1. Шәйхи Маннурның тормыш юлын һәм иҗатын тирәнтен өйрәнү.

2. Танылган язучы иҗаты аша укучыларга   туган җиргә мәхәббәт хисләрен күрсәтү; якташ шәхесләребез тормышын һәм иҗатын өйрәнү аша гомумкешелек кыйммәтләренә мөнәсәбәт, милли үзаң формалаштыру .                                                                                          

3. Туган як әдипләре белән горурлану хисе тәрбияләү.

Җиһазлау: Мамадыш төбәгеннән чыккан язучы-шагыйрьләрнең портретлары, Ш.Маннурның төрле елларда басылган китаплары күргәзмәсе, язучы сүзләре язылган плакатлар, мультимедиа проекторы , слайдлар (дәрес Ш.Маннурның Тулбай авылында урнашкан музей- китапханәсендә бара)
Дәрес төре: катнаш.
Дәрес  барышы.
I. Мотивлашу- ориентлашу.
1. Психологик уңай  халәт булдыру

2. Уку мәсьәләсе кую.
Ш.Маннур сүзләренә язылган, ”Шахта”, “Ана җыры”,  җырларының 1әр куплеты җырлап кителә.
Укытучы: Укучылар, әйтегез әле, бу җырларны нәрсә берләштерә икән? Ни өчен без дәресебезне әлеге җырларны җырлап башладык соң?

(Укучыларның җаваплары тыңлана. Бу җырларның барысының да сүзләрен безнең якташыбыз Шәйхи Маннур язган)

Укытучы: Әйе, укучылар, без бүген дәресебезне татар әдәбиятының күренекле вәкилләренең берсе - шагыйрь, прозаик, тәрҗемәче Ш.Маннур иҗатына багышлыйбыз.   (1, 2 нче слайдлар)

Ә хәзер үзебезнең дәрес темасын билгеләү өчен авторның түбәндәге шигъри юлларын тыңлап китик.(3, 4, 5 нче слайдлар)
Бер укучы  “ Безнең авыл егете” поэмасыннан түбәндәге юлларны сөйли:

Юк!

Күпме генә җирләр йөрсәм дә,

Истә йөртәм һаман мин аны,

Нинди генә матур төш күрсәм дә,

Күрәмен мин туган Тулбайны:

Агартса да чәчне картлык, кайгы,

Мин һаман да Тулбай малае.

Су буйларын гизеп йөргән көндә

Каз талаган дуслар бар анда,

Чалгы пәке янап уч төбендә,

Шытырдатып чәчне кырганда

Мин еласам, ”көл сибәм”, дип көлгән

Габдул абый –күршем бар анда.
Сәлам биреп, хәл сорашып үткән

Бакыр куллы, тимер агайлар,

“И-и бәбкәм!” – дип малайларын көткән
Ап –ак чәчле әби – бабайлар.
Мин югында туып, гөрләп үскән,
Мин танымый торган малайлар –
Болар бар да җанга – тәнгә якын,
Кузгаталар татлы уйларны.
Гизсәм дә мин илнең бик күп ягын,
Сырласа да еллар маңгайны ,
Мин һаман да Тулбай малае!

(Укучылар дәреснең темасына “Ул һаман да Тулбай малае... “ дигән исемне сайларга тиешләр) . (6нчы слайд)
Тактага һәм дәфтәрләргә число һәм дәреснең темасы языла.

II. уку мәсьәләсен чишү

Әйе, укучылар,  Шәйхи Маннур  бүген дә Тулбай малае булып яшәвен дәвам итә. Ул безгә бик якын, чөнки Шәйхи ага - төбәгебезнең горурлыгы.   Тулбай төбәген дөньяга таныткан күренекле якташыбызның    әсәрләрен укып без үзебезгә рухи азык алабыз, аның белән чын күңелдән горурланабыз. Ә хәзер без Шәйхи Маннурның тормышы, иҗаты турында тирәнрәк танышып китик.
Укучылар дәфтәрләрендә биографик белешмәне (даталар һәм вакыйгаларны) хронологик таблицага теркәп баралар.

Ш.Маннур 1905 нче елның 15 нче гыйнварында, Татарстанның Мамадыш районы Тулбай авылында крестьян гаиләсендә туа.
Шәйхи яшь вакытында җәдит мәктәбенең 4 сыйныфын отличнога бетереп , революциядән соң үзләренә күрше булган Шәмәк авылындагы урта мәктәптә укый. Ләкин, әтиләренең йорт эшләренә кушуы сәбәпле, ул аны тәмамлый алмый. Соңыннан бер ел Мамадыш шәһәрендәге  Педагогия курсларында укый.   1921 нче елны әтиләре белән бергә Кузбасска, Анжерка шахталарына күчеп китә.

Анжеркада Шәйхи башта кара эшче булып эшли.. 1922 нче елда ул укытучылык эшенә күчә, Андреевский руднигындагы татар башлангыч мәктәбендә укыта.(7 нче слайд)
Укытучылык эше Шәйхи Маннурны күп нәрсәгә өйрәтә. Ул күп укый, белемен тирәнәйтә. Әдәбият эше белән кызыксына. Новосибирск шәһәрендә чыга торган  “Азат Себер” газетасында хәбәрчелек итә. 1923 нче елны аның 12 юллык шигыре Свердловскида чыга торган “Коммунист“ газетасында басыла. Ш.Маннур дәртләнеп эшкә  тотына, газета-журналларда аның шигырьләре еш кына басыла башлый. 1927 нче елда Ш.Маннур Кызыл Армия сафына алына һәм шунда рус әдәбиятын ныклап өйрәнергә керешә. 1928 нче елны Ш.Маннур Кызыл Армиядән ялга кайтканда Казандагы язучылар белән таныша,  һәрбер якшәмбедә җыела торган ул вакыттагы яшь язучылар түгәрәгенә йөри һәм үзенең шигырьләре белән чыгышлар ясый.
(8 нче слайд)
1928 нче елда аның “Тайга төбеннән”, ”Чиккән сөлге” исемле шигырьләр җыентыгы басылып чыга.

Әдипнең тулы биографиясен сөйләп чыгу өчен генә дә аерым бер китапчык язарга кирәк булыр иде. Свердловск, Тобол, Новосибирск, Донбасс, Днепросторй, Мәскәү, Казан-ул укыган, эшләгән, аркылыга-буйга гизеп чыккан шәһәр һәм төбәкләрнең кайберләре генә әле бу.

Ш.Маннурның әдәби мирасы, эшчәнлеге зур һәм күпкырлы.Үзе исән чагында аның дүрт дистәгә якын китабы  дөнья  күрә. (9нчы слайд) 
Әдәби хезмәтләре, Бөек Ватан сугышы фронтларында күрсәткән батырлыклары  өчен  ул хөкүмәтнең күп кенә орден һәм  медальләре  белән бүләкләнә.

Әйе, якташыбызның иҗаты чыннан да, күпкырлы. Кемнәр генә яратып укымаган икән аның “Колчеданлы таулар өстендә”, ”Чуен ташкыннар”, ”Бетончылар җыры” дип исемләнгән беренче поэмаларын? (10 нчы слайд)
1934 нче елда язылган  “Гайҗан бабай”, “Меңнән бер кичә” поэмаларында ул колхозлашу чорындагы типик күренешләрне, крестьяннарның шәхес буларак рухи үсешен чагылдыра.

Ш.Маннур 1938 нче елда профессиональлеккә чыгып, Бөек Ватан сугышы башланганга кадәр әдәби иҗат эше белән шөгыльләнә.
Бөек Ватан сугышы башлану белән, шагыйрь үзенең бөтен көчен һәм язучылык сәләтен фашизмны җиңү өчен көрәшкә юнәлтә. Ул үзе теләп сугышка китә, сугышның ахырынача “Ватан өчен”, “Алга, дошман өстенә” дигән газеталарның хәрби корреспонденты булып хезмәт итә. (11нче слайд)
Сугыштагы героизмы,  рухи батырлыгы шагыйрьнең  “Казан кызы” поэмасында чагылыш таба.

1946-1948 нче елларда Ш.Маннур Казанда М.Җәлил исемендәге Татар Дәүләт опера һәм балет театрының әдәби бүлек мөдире булып эшли, ә 1949 нчы елдан янә профессиональ язучылык эшенә  күчә.

Татарстанда нефть табу,  аның өчен көрәшкә мотивланып “Җир әнкәнең сылу кызы” шигъри  повестен яза. Шушы ук чорда үзенең яшьлек дусты Муса Җәлил турында роман язарга уйлый. Ул Җәлил эзләре буйлап йөри,  материал туплый. (12 нче слайд)
1959-1964 нче елларда “Муса” романы туа. 70 нче елларда иҗат ителгән “Агымсуларга карап” исемле автобиографик, ”Чын сөю бармы?” исемле лирик повестьлары белән Ш.Маннур үзен талантлы прозаик итеп таныта. (13 нче слайд)
Әйе, безнең якташыбыз, чыннан да, күпкырлы әдип икән. Аның балалар  өчен язылган китаплары да күп. Сез бала вакыттан ук аларны яратып укыдыгыз, шулай бит. Сезнең Маннур бабагызның нинди китапларын  укыганыгыз бар?

Укучылар җавап бирәләр:
“Шаян дусларыма”, “Миләүшә китабы”,  ”Ямьле җәй”, ”Кояш, чык,чык,чык”, “Малайларга, кызларга” һ.б. (14 нче слайд)
 Ул шулай ук әдәби тәнкыйть, публицистика, очерк һәм әдәби тәрҗемә жанрларында да нәтиҗәле эшли. Мисалга Пушкинның  ”Салтан Патша”, ”Алтын әтәч” әкиятләре, Лермонтовның “Купец Калашников турында җыр” һәм башка шигырьләре, Руставелиның “Юлбарыс тиресе ябынган батыр” шигырьләре  шулай ук күп кенә башка язучыларның әсәрләре аның тарафыннан татарчага тәрҗемә ителделәр. (15 нче слайд) 
Укучылар! Сезнең каршыгызда Ш.Маннурның портреты. Ул моңсу гына елмаеп безгә карап тора шикелле. Аңа карата олы ихтирамыбызны аңлагандай, күз карашын безгә төбәгән. (16 нчы слайд).
 Ә биредә аның китаплары һәм тәрҗемә әсәрләре.
Балалар, сез күренекле якташыбыз язган күп кенә китапларын укыганлыгыгызны әйттегез. Укыган әсәрләрегез арасыннан кайбер шигырьләрне бәлки яттан да хәтерлисездер.  Әйдәгез әле, аларны бергәләп тә тыңлап үтик.
( Берничә укучының шигырь cөйләве тыңлап үтелә).
Укытучы  укылган шигырьләргә кыскача анализ ясап китә.
Шагыйрь үзе күргән, үзе тотып караган, аяк басканнардан рухлана. Димәк, аның илһамчысы Тулбай ягы, ямьле Шыя буйлары.
Ш.Маннурның  күп кенә шигырьләре  җыр булып та яңгырый.Аларны безнең әбиләребез, әниләребез җырлаган.

Әйдәгез әле, хәзер барыбыз бергәләшеп ял минуты оештырыйк, Ш.Маннур сүзләренә язылган “Мәк чәчәге“ җырын тулысынча җырлап китик. (17 нче слайд)
Укучылар, безгә  5 нче сыйныф укучылары кунакка килгәннәр, үзләре белән күчтәнәч тә алып килгәннәр. Хәзер бергәләп аларның күчтәнәчләрен карап китик.
(Ш.Маннурның ” Каз көтүче малай” әсәреннән өзек күрсәтәләр)
Укытучы: укучылар, сезгә бу әкият ошадымы?
Каз көтүче малай сезнең күңелегезгә ниндирәк булып кереп калды? (Тулпан - яшьтән ятим калган, ул бик тырыш, аның дуслары күп, кечкенә сеңлесен дә тәрбияли.  Каз вәзире уйлап чыгарган  кеше үти алмаслык авыр эшләрне башкарып чыгарга аңа дуслары ярдәм итә).
Бу әсәр безне нинди булырга өйрәтә? ( Хезмәтне яратырга, авырлыклар алдында югалып калмаска, табигатьне сөяргә, үзеңә ышанычлы дуслар табарга һ.б җаваплар тыңлана).
Балалар, безнең дәресебездә бүген Ш.Маннур исемендәге музей- китапханә мөдире Сөләйманова Римма апагыз да катнаша. Ул безне музей-китапханә эшчәнлеге турында   таныштырып китәр.(18 нче слайд).
1957 нче елда күренекле татар язучысы  Ш.Маннур үзенең  туган авылы Тулбайда  китапханә төзеп аны авылдашларына бүләк итә.  Китапханә ачылганда шәхси китапханәсеннән  100 данә китап  тапшыра. Үзе исән чагында китапханәне китаплар һ.б кирәк – яраклар белән тәэмин итеп тора. Язучы вафат булгач, 1980 нче елларда “Чулпан” колхозы һәм авыл советы җитәкчелеге  китапханәгә төрттереп яңа бина салдыра. 1994 нче елда китапханәдә реконструкция башлана. Китапханәне яңа бинага күчереп искесендә музей оештыра башлыйлар. 1995 нче елның 24 гыйнварыннан Ш.Маннур  мемориаль музей – китапханәсе булып эшли башлый.
Музей – китапханә фондында  5061 экспонат исәпләнә.  Музейның мәйданы 91 кв.м., китапханәнеке – 60 кв.м., 12 сотый бакчасы бар.

Ш.Маннурның тормышка ашмаган хыялы бар,  ул туган авылындагы иң зур чишмәләрнең  берсе  булган  “Олы чишмә”не  (ул музейдан якынча 50-60м. ераклыкта урнашкан) әкияттәге сыман матур итеп эшләргә хыялланган. Архивта аның чишмә проекты һәм сызымнары саклана. Әгәр әлеге чишмә язучының хыялындагыча итеп эшләнсә, ул яшь буынга эстетик, экологик тәрбия бирәчәк. Хәзерге алга киткән технологияле заманда чишмәләрне саклап калу, яңарту зарур, шулай ук  ул музей тарафыннан экскурсия урыны буларак файдаланылыр , авыл халкы өчен су алу һәм ял итү урыны буларак хезмәт итәр иде.

Күренекле шагыйребез күптән вафат инде, шулай булса да ул безнең күңелләрдә һәрвакыт яши. Аның әсәрләрен укып, илһам чыганагы, яшәү дәрте алабыз. Инде чирек гасырдан артык  Мамадыш төбәгенә дан җырлап торган шагыйрь  һәйкәле ел дәвамында чәчәкләрдән бушамый. Һәйкәл янында шигырь бәйгеләре, әдәби кичәләр, әдипләр белән очрашулар еш үткәрелә. Якташыбыз тарафыннан тәкъдим ителгән  “Агымсу” әдәби-иҗат берләшмәсе әгъзалары да тәүге сынауны шунда узалар. Быел әлеге берләшмә үзенең 50 еллык юбилеен билгеләп үтте.
Әдипнең туган авылында, үзе исемендәге музей-китапханә каршында,  тууына 100 ел тулу уңаеннан куелган һәйкәл дә авылдашларын, килгән мәртәбәле кунакларны әллә каян,  ерактан сәламли сыман. Моннан да зуррак бәхет бармы? Әйе, якташыбыз – мәңгелек, үзеннән соң якты эз калдырган бөек шәхес ул.
Укытучы дәвам итә.

Укучылар! Менә без бүген сезнең белән үзебезнең төбәкнең чынлап та горурлыгы, йөзек кашы булган  Шәйхелислам аганың тормышы һәм иҗаты белән таныштык.

Ш.Маннур үзенең туган авылын бик яраткан. Ул монда еш кайткан, хезмәт алдынгылары белән очрашып торган. Аларның образларын үзенең әсәрләрендә гәүдәләндергән. Авылдашлары белән горурланып, аларның хезмәтләренә сокланып яшәгән. Шагыйрь язганча:
Колхозчылар, бал кортлары кебек

Хезмәт итә күңел беркетеп.

Эшлиләр дә, ашыйлар да алар,

Яшиләр дә алар гөлт итеп!

(“Авылдашларыма хат”)

Туган як! Туган җир! Туган туфрак! Туган төбәк! Туган табигать! Һәрбер кеше өчен нинди газиз, тирән мәгънәле сүзләр!  Алар һәркем йөрәгендә яши һәм вакытлар үтү белән тагын да байый, тулылана, ачыграк төс ала бара.

Без моның чыннан да шулай икәнлеген Шәйхи аганың әсәрләре аша да күрдек.
Якташыбыз исән вакытында  ук  Г.Бәшировка үзенең васыятен язып конверт бирә.

Бер дә көтмим...

Ләкин ул көн килер,

Суык кулын бирер,

Әйдә, дияр,
Күзләреңне бәйлә, дияр,

Җитәклим дә алып китим,

Яңа фатирыңа илтим...  (19, 20, 21, нче слайдлар)
Менә шунда Сез минем васыятемне ачып укыгыз, гәүдәмне Тулбаема илтеп күмегез. Кабер өстенә таш утыртып, чардуган корылса һәм берничә сүз яздырсагыз яхшы булыр иде.

Синең бар җирең сөекле,

И Тулбаем –моң илем.

Бул бәхетле, бул ирекле-

Бар теләгем шул минем.

1980 нче елның 10нчы июнендә аның йөрәге тибәдән туктый. Ш.Маннурның теләге үтәлде. Якташыбыз үзенең туган Тулбае зиратына җирләнде. (22 нче слайд)
Аның васыятьнамәсеннән чыгып Илдар Юзеев шундый юллар язды.

Тулбай ае хәтерләтә Сине...

Минем уйны, хисне омтылышны,

Аңлар диеп уйлыйм күбегез,

Үлгәч мине туган авылыма-

Тулбаема илтеп күмегез.

Авылдашлар Сезгә ярдәм итәр;

Әнкәй яткан җирне табыгыз,

Өсләремә йомшак юрган итеп

Туган туфрагымны ябыгыз.

Өлкәнәйгән саен чишмәләрнең

Челтерәүләре үзенә тарттылар

Актык сулышымда юллар мине

Тагын сиңа алып кайттылар.

Гәүдәм калсын туган җиркәемдә,

Казан аңлар диеп беләм мин

Бөтенләйгә, китмәскә дип кайттым

Авылдашлар сезнең белән мин. (23,24 нче слайдлар)
Без бүген үзебезнең яраткан якташыбыз Ш.Маннур һәм аның иҗаты белән таныштык. Әйе, Ш.Маннур - үлемсез. Аның үлемсезлеге әсәрләрендә. Без алга таба да аның әсәрләрен укырбыз. Бүгенге дәресебезне якташ шагыйребез Сәяф ага Шәйхинең шигъри юллары белән тәмамлыйк.
Туган Тулбаеңның

Урамнары буйлап,

Бер үтәргә иде бергәләп;

Күрешеп булмый,

Чарасызлык хисе

Күңелләрне талкый   телгәләп.

Күрешепләр булмый

Бик тә теләсәк тә... (25 нче слайд)
Әйе, татар әдәбиятының күренекле вәкилләреннән берсе, шагыйрь, прозаик, тәрҗемәче Шәйхи Маннурга – үзеннән соң якты эз калдырган якташыбызга багышланган бу шигырь юлларында сагыну, офтану хисләре ярылып ята. Сагынмаслыкмыни, очрашырга теләмәслекмени аның белән?
III.Рефлексия, бәяләү.
«Дәрестә нинди уку мәсьәләсе өстендә эшләдек? Ниләр башкардык? Дәрестән үзегезгә ниләр алдыгыз?» сорауларына җавап бирү.

Дәрескә гомуми бәя.
Өйгә эш: 
 1. Ш.Маннурның”Агымсуларга карап” дигән автобиографик повестен укырга.

2. ”Туган ягымның сокланып туймаслык урыннары“ темасына презентация әзерләргә.
3. ”Туган авылымны мин дә Шәйхи ага кебек яратаммы?” - шигырь яисә сочинение язарга. (26 нчы слайд)
